
Prezident İlham Əliyev və birinci xanım Mehriban Əliyeva dekabrın 

24-də Ağdam şəhərində 2-ci yaşayış kompleksinin açılışında iştirak edib 
və buraya köçən sakinlərlə görüşüblər. Dövlət başçısı çıxışında bildirib ki, 
təkcə Ağdamda deyil, bütün azad edilmiş ərazilərdə genişmiqyaslı quru-
culuq işləri gedir, “Böyük Qayıdış” Proqramı uğurla icra edilir. Ağdam 
rayonunda isə artıq bir neçə önəmli infrastruktur və mədəniyyət ocaqları 
istismara verilib. 

Ölkə başçısı onu da xatırladıb ki, rayon-
da nəqliyyatla bağlı məsələlər həll olunur: 
“Birinci layihə Bərdə–Ağdam avtomobil 
yolu, Bərdə–Ağdam dəmir yolu olmuşdur. 
Dəmiryol vağzalı istismara verilmişdir. Ha-
zırda biz vaxtilə ulu öndər Heydər Əliyevin 
təşəbbüsü ilə inşa edilmiş Ağdam–Хаnkən-
di dəmir yolunun inşası ilə məşğuluq”.

Qeyd edək ki, Ağdam rayonu Azərbay-
canın işğaldan azad edilmiş ərazilərində 
bərpa və yenidənqurma işlərinin ən uğurlu 
nümunələrindən biridir. Prezident İlham 
Əliyevin rəhbərliyi ilə aparılan genişmiq-
yaslı layihələr çərçivəsində bir sıra tarixi, 
mədəni və ictimai obyektlər bərpa olunub 
və istifadəyə verilib.

Ən diqqətçəkən nailiyyətlərdən biri Ağ-
dam Cümə məscidinin bərpasıdır. Bu məs-
cid regionda dini və tarixi irsin qorunması 
baxımından xüsusi əhəmiyyət daşıyır. Eyni 
zamanda, tamamilə dağıdılmış Qiyaslı 
məscidi də yenidən açılıb. Hər iki Məscidin 
bərpası işğal dövründə müsəlmanlara qarşı 
edilən təhqirlərin aradan qaldırılması baxı-
mından zəruri idi. Bundan başqa, rayonda 
su təchizatı məsələləri də həllini tapıb. Xa-
çınçay su anbarı yenidən qurulub, suvarma 
işləri təmin olunub. Mədəni irsin bərpası 
sahəsində də mühüm işlər görülüb. 

Erməni vandalizmi nəticəsində dağıdı-
lıb talan edilmiş tarixi-memarlıq abidələri 
də yenidən öz görkəminə qayıdır. Ağdam-
da yerləşən tarixi “İmarət” kompleksi ta-
mamilə bərpa edilib, Natəvanın ermənilər 
tərəfindən dağıdılmış heykəlinin eynisi qo-
yulub. Eyni zamanda, bölgədə müasir təh-
sil və mədəniyyət infrastrukturu yaradılıb. 
İstifadəyə verilmiş məktəb geniş imkanlara 

malikdir, həmçinin Muğam mərkəzi, iki 
mehmanxana və digər sosial obyektlər fəa-
liyyət göstərir.

Yeri gəlmişkən, Ağdam rayonunda nəq-
liyyatla bağlı məsələlərə də böyük diqqət 
göstərilir. Bərdə–Ağdam avtomobil yolu 

Qarabağ bölgəsində nəqliyyat infrastruktu-
runun əsas obyektlərindən biridir. Avtomo-
bil yolunun təməli 2021-ci il mayın 28-də 
Prezident İlham Əliyev tərəfindən qoyulub. 
24 dekabr 2023-cü ildə isə dövlət başçısı 
avtomobil yolunun açılışında iştirak edib. 
Bu yol regionlararası nəqliyyat əlaqələrinin 

yaxşılaşdırılmasına, iqtisadi və sosial fəal-
lığın artmasına, eləcə də Ağdam Sənaye 
Parkının səmərəli fəaliyyətinin təmin olun-
masına xidmət edir. 

Başlanğıcını Bərdə şəhərindən götürən 
avtomobil yolunun uzunluğu 44,5 kilo-
metrdir. Avtomobil yolu 4 hərəkət zolaqlı 

olmaqla I texniki dərəcəyə uyğun inşa edi-
lib. Bərdə–Ağdam avtomobil yolunun 25-ci 
və 40-cı kilometrlik hissələrində 91,3 metr 
və 18,2 metr uzunluğunda avtomobil kör-
pülərinin, yolun 14-cü və 42-ci kilometrlik 
hissələrində isə 66 metr və 43 metr uzunlu-
ğunda yol qovşaqlarının və 4-cü, 14-cü və 

16-cı kilometrlik hissələrində yerüstü piya-
da keçidlərinin tikintisi uğurla icra olunub. 
Nəqliyyat vasitələrinin normal hərəkətinin 
təşkili üçün yolboyu üfüqi nişanlanma xət-
lərinin çəkilişi, yol nişanlarının və məsafə 
göstəricilərinin, həmçinin müasir məlumat-
verici lövhələrin quraşdırılması işləri icra 
olunmaqla yol beynəlxalq standartlar çərçi-
vəsində istifadəyə verilib.

Qeyd edək ki, Bərdə–Ağdam avto-
mobil yolunun ilk 14 kilometrlik hissəsi 
Bərdə şəhəri və rayonun bir neçə yaşayış 
məntəqəsinin daxilindən keçir. Ümumilik-
də isə, yol Bərdə və Ağdam şəhərləri də 

daxil olmaqla, sözügedən həmin rayonların 
20-dən çox yaşayış məntəqəsini əhatə edir.

Xatırladaq ki, bu ilin may ayında Ağ-
dam rayonunda Böyük Qayıdışa daha bir 
mühüm töhfə verildi. Prezident İlham 
 Əliyevin iştirakı ilə Ağdam Dəmir Yolu və 
Avtovağzal Kompleksinin açılışı baş tutdu. 
Bu kompleks regionda nəqliyyat infrast-
rukturunun inkişafında xüsusi əhəmiyyət 
daşıyır.

Ağdam Dəmir Yolu və Avtovağzal 
Kompleksi Bərdə–Ağdam dəmir yolu xət-
ti layihəsinin ikinci mərhələsi çərçivəsin-
də inşa olunub. Təxminən 8 hektar ərazini 
əhatə edən kompleksdə gözləmə zalları, 
bilet kassaları, mağazalar, restoranlar, isti-
rahət və əyləncə zonaları yaradılıb. Sərni-
şinlərin qatar perronuna və avtobus dayana-
caqlarına rahat keçidi təmin edilib.

Kompleksdə servis binaları, sərnişin 
platformaları, müxtəlif tutumlu avtoda-
yanacaqlar, avtobus perronları, velosiped 
dayanacaqları və elektromobillər üçün 
elektrikdoldurma məntəqələri mövcuddur. 
Azərbaycanda ilk qapalı dəmir yolu platfor-
ması da məhz bu kompleksdə inşa olunub.

Dəmir yolu vağzalı gündəlik 800–1000, 
avtovağzal isə 1300–1500 sərnişinə xidmət 
göstərmək gücündədir. Həmçinin komp-
leks vahid nəqliyyat qovşağı kimi fəaliyyət 
göstərir. Ağdam Dəmir Yolu və Avtovağzal 
Kompleksi Qarabağ iqtisadi rayonunda 
ictimai nəqliyyatın əlçatanlığını artırır, ra-
yonun sosial-iqtisadi dirçəlişinə və Azər-

baycanın nəqliyyat-logistika potensialının 
genişlənməsinə mühüm töhfə verir.

Ümumiyyətlə, Qarabağ və Şərqi Zəngə-
zurda icra olunan Bərdə–Ağdam və Hora-
diz–Ağbənd dəmir yolu layihələri işğaldan 
azad edilmiş ərazilərin iqtisadi inkişafına 
mühüm töhfə verəcək. Bu yeni dəmir yolu 
xətləri sərnişinlərin, eləcə də sənaye və 
kənd təsərrüfatı məhsullarının daha operativ 
və iqtisadi baxımdan səmərəli daşınmasını 
təmin edərək regionun logistik imkanlarını 
əhəmiyyətli dərəcədə genişləndirəcək.

Musa BAĞIRLI
XQ

Ağdam ölkənin 4-cü 
sənaye şəhərinə çevrilir

Azərbaycan regional sabitliyin aparıcı ölkəsidir
Overçuk isə ölkəmizin qlobal logistik mərkəz olduğunu söyləyib

O qeyd edib ki, taxıldan əlavə, gübrə 
tədarükü, eləcə də Ermənistandan Rusiya-
ya geri yük daşımalarının təşkili müzakirə 
olunur: “Mühüm hadisə baş verdi, biz bunu 
həqiqətən əhəmiyyətli hesab edirik: Rusi-
ya taxılını daşıyan ilk qatar Azərbaycan və 
Gürcüstandan keçərək Ermənistana getdi. 
Yəni, 30 ildən çox müddətdə – Ermənis-
tan və Azərbaycanın dövlət müstəqilliyini 
bərpa etməsindən bəri ilk dəfə olaraq taxıl 
daşıyan qatar keçdi. Daha sonra Qazaxıstan 
taxılı daşındı. Hazırda bu nəqliyyat dəhli-
zindən mineral gübrələr də daxil olmaqla 
digər növ yüklərin daşınması üçün istifadə 
imkanları araşdırılır”.

Overçuk, həmçinin bu yaxınlarda Azər-
baycandan Ermənistana neft məhsulları 
daşıyan qatarın göndərildiyini xatırladıb. 
Qeyd edib ki, Moskva və İrəvan, eyni za-
manda, əks istiqamətdə – Azərbaycan va-
sitəsilə Ermənistandan Rusiyaya daşımala-
rın təşkili imkanlarını müzakirə edirlər. Baş 
nazirin müavininin sözlərinə görə, bu cür 
addımlar yaxın vaxtlara qədər az inandırıcı 
idi, lakin indi praktik məzmun kəsb etməyə 
başlayır.

Qeyd edək ki, Rusiya buğdası 2025-ci 
il noyabrın 5-də axşam, Qazaxıstan buğda-
sı isə noyabrın 8-də Ermənistan–Gürcüstan 
sərhədindəki “Ayrum” dəmir yolu stansiya-
sına yetişib. Bunlar Rusiyadan Azərbaycan 
ərazisi vasitəsilə Gürcüstana, daha sonra isə 
Ermənistana 35 il ərzində ilk birbaşa dəmir 
yolu daşımaları idi. Yeri gəlmişkən, onu da 
bildirək ki, Qazaxıstandan gələn buğda da 
Rusiya ərazisindən tranzitlə keçib. Dekab-
rın 18-də isə 2 yanacaq çəninə yüklənmiş 
1220 ton Azərbaycan istehsalı Aİ-95 mar-
kalı benzin Ermənistana çatdırıldı.

Bu məsələ ilə bağlı bildirmək lazımdır 
ki, son aylarda regionda baş verən nəqliy-
yat və logistika prosesləri Cənubi Qafqazın 
uzun illər bloklanmış iqtisadi-siyasi xə-
ritəsində ciddi dəyişikliklərin başlandığı-
nı göstərir. Rusiya Baş nazirinin müavini 
A.Overçukun Azərbaycan ərazisindən keç-
məklə Ermənistana daşınan yüklərin çeşi-

dinin genişləndirilməsi ilə bağlı açıqlaması 
təkcə texniki-logistik məsələ deyil, eyni 
zamanda, yeni regional davranış modelinin 
formalaşdığını göstərən mühüm siyasi siq-
naldır. 30 ildən çox müddətdə mümkünsüz 
hesab edilən bir prosesin, yəni Rusiyadan 
Azərbaycan və Gürcüstan üzərindən Ermə-
nistana birbaşa dəmir yolu daşımalarının 
reallaşması regionda psixoloji baryerlərin 
də qırılmağa başladığını sübut edir. Rus və 
qazax buğdasını daşıyan qatarların bu mar-
şrutla hərəkəti, ardınca mineral gübrələrin 
daşınmasının gündəmə gəlməsi və nəhayət, 
Azərbaycandan Ermənistana neft məhsul-
larının göndərilməsi faktiki olaraq yeni iq-
tisadi normaların əsasını qoyur.

Bu prosesdə diqqətçəkən əsas məqam 
ondan ibarətdir ki, Azərbaycan bütün 
mərhələlərdə etibarlı, praqmatik və məsu-
liyyətli tranzit ölkə kimi çıxış edir. İllərlə 
işğal, münaqişə və düşmənçilik ritorikası 
fonunda belə, Bakı real siyasəti emosiya-

lardan üstün tutaraq regional inteqrasiyanı 
prioritet seçdiyini praktik addımlarla nü-
mayiş etdirir. Ölkəmizin ərazisindən keçən 
bu yüklər yalnız iqtisadi mallar deyil, həm 
də qarşılıqlı etimadın daşıyıcısına çevrilir. 
Rusiya taxılının, Qazaxıstan buğdasının və 
Azərbaycan istehsalı olan Aİ-95 markalı 
benzinin Ermənistan bazarına çatdırılması 
onu göstərir ki, regionda kommunikasiya 
xətləri artıq geopolitik təzyiq alətindən daha 
çox iqtisadi əməkdaşlıq vasitəsinə çevrilir. 
Xüsusilə dekabrın 18-də Azərbaycandan 
Ermənistana göndərilən 1220 ton benzin 
simvolik məna daşıyır. Bu, münaqişədən 
sonrakı dövrdə real iqtisadi qarşılıqlı asılı-
lığın formalaşa biləcəyini göstərən praktik 
nümunədir. 

A.Overçukun əks istiqamətdə – Ermə-
nistandan Rusiyaya Azərbaycan ərazisi 
vasitəsilə yük daşımalarının təşkili imkan-
larının müzakirə edildiyini deməsi prose-
sin birtərəfli olmadığını təsdiqləyir. Bu isə 

Azərbaycanın yalnız tranzit ölkə kimi de-
yil, regional logistik mərkəz kimi mövqe-
yini daha da möhkəmləndirir. Bakı faktiki 
olaraq Şimal–Cənub və Şərq–Qərb xətləri-
nin kəsişməsində yerləşən strateji qovşaq 
rolunu praktik reallığa çevirir.

Məsələnin digər vacib tərəfi onun sülh 
gündəliyinə verdiyi töhfədir. Nəqliyyat 
marşrutlarının açılması, qarşılıqlı yük da-
şımalarının başlaması tərəfləri obyektiv şə-
kildə sabitliyə maraqlı edir. İqtisadi maraq 
siyasi ritorikadan daha güclü motivatora 
çevrilir. Bu baxımdan, Azərbaycan ərazi-
sindən keçən dəmir yolu xətləri təkcə taxıl 
vaqonları və benzin çənləri deyil, həm də 
münaqişədən sonra qurulan yeni müna-
sibət modelini daşıyır. Hazırkı xətt üzrə 
formalaşan praktiki əməkdaşlıq qarşıdur-
ma ritorikasını tədricən mənasızlaşdırır və 
gündəlik ehtiyacların siyasətdən üstün ol-
duğunu göstərir. Nəqliyyat təhlükəsizliyi 
təmin edildikcə, tərəflər arasında etimadın 
ciddi əsasları yaranır. Region ölkələri an-
layır ki, sabitlik pozulduğu anda ilk zərbə 
məhz ticarətə və sosial rifaha dəyir. Bu 
reallıq sülhü mücərrəd anlayışdan konkret 
iqtisadi marağa çevirir. Azərbaycan isə bu 
prosesdə rasional davranışı ilə sülhün logis-
tikasını quran əsas platforma rolunu möh-
kəmləndirir.

Onu da qeyd edək ki, rəsmi Bakının bu 
prosesdə heç bir siyasi şərt irəli sürmədən, 
beynəlxalq hüquqa və suverenliyə hörmət 
əsasında hərəkət etməsi ölkəmizin regional 
liderlik iddiasını sözlə deyil, əməldə sübut 
etdiyini göstərir. Rəsmi Bakı göstərir ki, 
sülh yalnız bəyanatlarla deyil, gündəlik iq-
tisadi qərarlarla möhkəmlənir. Bu yanaşma 
həm region ölkələri, həm də kənar güclər 
üçün aydın mesajdır: Cənubi Qafqazda 
dayanıqlı sabitliyin açarı məhz əməkdaş-
lıqdır. Beləliklə, Rusiya–Ermənistan yük 
daşımalarının Azərbaycan ərazisindən 
keçməklə genişlənməsi bir logistika xəbəri 
olmaqdan çıxaraq regionun gələcək arxi-
tekturasını formalaşdıran siyasi-iqtisadi 
prosesə çevrilir. Bu prosesdə əsas qazanan 

tərəf isə məsuliyyətli davranışı, coğrafi üs-
tünlüyü və rasional siyasəti ilə Azərbaycan 
olur.

Politoloq Ramiyə Məmmədova XQ-
yə açıqlamasında bildirdi ki, bu nəqliyyat 

marşrutlarının bərpası region üçün yeni təh-
lükəsizlik və əməkdaşlıq mühitinin yaran-
masına xidmət edir. Onun sözlərinə görə, 
ölkəmiz burada açar ölkə rolunu oynayır: 
“Azərbaycan bununla göstərir ki, tranzit 
imkanları yalnız iqtisadi gəlir mənbəyi de-
yil, eyni zamanda, siyasi etimad alətidir. 
Rusiya və Ermənistan arasında yüklərin 
Azərbaycan ərazisindən daşınması tərəf-
ləri sabitliyə daha çox maraqlı edir, çünki 
istənilən gərginlik birbaşa iqtisadi itkilərə 
çevrilə bilər. Xüsusilə diqqətəlayiq məqam 
ondan ibarətdir ki, Azərbaycan bu prosesdə 
neytral, lakin təşəbbüskar mövqe tutur. Heç 
bir təzyiq dili, heç bir şərt siyasəti yoxdur. 
Bu isə Azərbaycanın regional sülh mode-
linin mahiyyətini göstərir: qarşılıqlı fayda 
üzərində qurulan əməkdaşlıq. Ermənistan 
üçün bu marşrut alternativsizdir, Rusiya 
üçün isə etibarlı və qısa yoldur. Bu reallıq 
Azərbaycanın geosiyasi çəkisini daha da 
artırır”.

Ekspert onu da qeyd etdi ki, uzunmüd-
dətli perspektivdə bu cür daşımalar region-
da eskalasiya ehtimalını minimuma endirən 
iqtisadi bağlar yaradır. Sülh məhz bu cür 
praktik mexanizmlər üzərindən möhkəmlə-
nir və Azərbaycan bu mexanizmin mərkə-
zində dayanır.

Səxavət HƏMİD 
XQ

Rusiya Azərbaycan ərazisindən keçməklə Ermənistana daşı-
nan yüklərin çeşidini genişləndirməyin mümkünlüyünü nəzərdən 
keçirir. Rusiya Federasiyası Baş nazirinin müavini, Azərbaycan 
Respublikası ilə iqtisadi əməkdaşlıq məsələləri üzrə Hökumət-
lərarası Dövlət Komissiyasının həmsədri Aleksey Overçuk bunu 
“Rossiya 24” televiziya kanalına müsahibəsində bildirib.


